
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á caturthaskandhē navamō’dhyāyaḥ Á Á

maitrēya uvāca
ta ēvamutsannabhayā urukramē

kṛtāvanāmāḥ prayayustriviṣṭapam Á
sahasraśīrṣāpi tatō garutmatā

madhōrvanaṃ bhṛtyadidṛkṣayā gataḥ Á Á 1 Á Á

sa vai dhiyā yōgavipākatīvrayā
hṛtpadmakōśē sphuritaṃ taḍitprabham Á

tirōhitaṃ sahasaivōpalakṣya
bahiḥsthitaṃ tadavasthaṃ dadarśa Á Á 2 Á Á

taddarśanēnāgatasādhvasaḥ kṣitā -
vavandatāṅgaṃ vinamayya daṇḍavat Á

dṛgbhyāṃ prapaśyan prapibannivārbhaka -
ścumbannivāsyēna bhujairivāśliṣan Á Á 3 Á Á

sa taṃ vivakṣantamatadvidaṃ hari -
rjñātvāsya sarvasya ca hṛdyavasthitaḥ Á

kṛtāñjaliṃ brahmamayēna kambunā
pasparśa bālaṃ kṛpayā kapōlē Á Á 4 Á Á

sa vai tadaiva pratipāditāṃ giraṃ
daivīṃ parijñātaparātmanirṇayaḥ Á

taṃ bhaktibhāvō’bhyagṛṇādasatvaraṃ
pariśrutōruśravasaṃ dhruvakṣitiḥ Á Á 5 Á Á

dhruva uvāca
yō’ntaḥ praviśya mama vācamimāṃ prasuptāṃ

sañjīvayatyakhilaśaktidharaḥ svadhāmnā Á
anyāṃśca hastacaraṇaśravaṇatvagādīn

prāṇānnamō bhagavatē puruṣāya tubhyam Á Á 6 Á Á

ēkastvamēva bhagavannidamātmaśaktyā
māyākhyayōruguṇayā mahadādyaśēṣam Á

sṛṣṭvānuviśya puruṣastadasadguṇēṣu
nānēva dāruṣu vibhāvasuvadvibhāsi Á Á 7 Á Á

tvaddattayā vayunayēdamacaṣṭa viśvaṃ
suptaprabuddha iva nātha bhavatprapannaḥ Á

tasyāpavargyaśaraṇaṃ tava pādamūlaṃ
vismaryatē kṛtavidā kathamārtabandhō Á Á 8 Á Á

nūnaṃ vimuṣṭamatayastava māyayā tē
yē tvāṃ bhavāpyayavimōkṣaṇamanyahētōḥ Á

arcanti kalpakataruṃ kuṇapōpabhōgya -
micchanti yatsparśajaṃ nirayē’pi nṝṇām Á Á 9 Á Á

yā nirvṛtistanubhṛtāṃ tava pādapadma -
dhyānādbhavajjanakathāśravaṇēna vā syāt Á

sā brahmaṇi svamahimanyapi nātha mā bhūt
kiṃ tvantakāsilulitātpatatāṃ vimānāt Á Á 10 Á Á

bhaktiṃ muhuḥ pravahatāṃ tvayi mē prasaṅgō
bhūyādananta mahatāmamalāśayānām Á

yēnāñjasōlbaṇamuruvyasanaṃ bhavābdhiṃ
nēṣyē bhavadguṇakathāmṛtapānamattaḥ Á Á 11 Á Á

tē na smarantyatitarāṃ priyamīśa martyaṃ
yē cānvadaḥ sutasuhṛdgṛhavittadārāḥ Á

yē tvabjanābha bhavadīyapadāravinda -
saugandhyalubdhahṛdayēṣu kṛtaprasaṅgāḥ Á Á 12 Á Á

tiryaṅnagadvijasarīsṛpadēvadaitya -
martyādibhiḥ paricitaṃ sadasadviśēṣam Á

rūpaṃ sthaviṣṭhamaja tē mahadādyanēkaṃ
nātaḥ paraṃ parama vēdmi na yatra vādaḥ Á Á 13 Á Á

kalpānta ētadakhilaṃ jaṭharēṇa gṛhṇan
śētē pumān svadṛganantasakhastadaṅkē Á

yannābhisindhuruhakāñcanalōkapadma -
garbhē dyumān bhagavatē praṇatō’smi tasmai Á Á 14 Á Á

tvaṃ nityamuktapariśuddhavibuddha ātmā
kūṭastha ādipuruṣō bhagavāṃstryadhīśaḥ Á

yadbuddhyavasthitimakhaṇḍitayā svadṛṣṭyā
draṣṭā sthitāvadhimakhō vyatirikta āssē Á Á 15 Á Á

yasmin viruddhagatayō hyaniśaṃ patanti
vidyādayō vividhaśaktaya ānupūrvyāt Á

tadbrahma viśvabhavamēkamanantamādya -
mānandamātramavikāramahaṃ prapadyē Á Á 16 Á Á

satyāśiṣō hi bhagavaṃstava pādapadma -
māśīstathānubhajataḥ puruṣārthamūrtēḥ Á

apyēvamarya bhagavān paripāti dīnān
vāśrēva vatsakamanugrahakātarō’smān Á Á 17 Á Á

maitrēya uvāca
athābhiṣṭuta ēvaṃ vai satsaṅkalpēna dhīmatā Á
bhṛtyānuraktō bhagavān pratinandyēdamabravīt Á Á 18 Á Á

śrībhagavānuvāca
vēdāhaṃ tē vyavasitaṃ hṛdi rājanyabālaka Á
tatprayacchāmi bhadraṃ tē durāpamapi suvrata Á Á 19 Á Á

nānyairadhiṣṭhitaṃ bhadra yadbhrājiṣṇu dhruvakṣiti Á
yatra graharkṣatārāṇāṃ jyōtiṣāṃ cakramāhitam Á Á 20 Á Á

mēḍhyāṃ gōcakravatsthāsnu parastātkalpavāsinām Á
dharmō’gniḥ kaśyapaḥ śukrō munayō yē vanaukasaḥ Á
caranti dakṣiṇīkṛtya bhramantō yatsatārakāḥ Á Á 21 Á Á

prasthitē tu vanaṃ pitrā dattvā gāṃ dharmasaṃśrayaḥ Á
ṣaṭtriṃśadvarṣasāhasraṃ rakṣitāvyāhatēndriyaḥ Á Á 22 Á Á

tvadbhrātaryuttamē naṣṭē mṛgayāyāṃ tu tanmanāḥ Á
anvēṣantī vanaṃ mātā dāvāgniṃ sā pravēkṣyati Á Á 23 Á Á

iṣṭvā māṃ yajñahṛdayaṃ yajñaiḥ puṣkaladakṣiṇaiḥ Á
bhuktvā cēhāśiṣaḥ satyā antē māṃ saṃsmariṣyasi Á Á 24 Á Á

tatō gantāsi matsthānaṃ sarvalōkanamaskṛtam Á
upariṣṭādṛṣibhyastvaṃ yatō nāvartatē gataḥ Á Á 25 Á Á

maitrēya uvāca
ityarcitaḥ sa bhagavānatidiśyātmanaḥ padam Á
bālasya paśyatō dhāma svamagādgaruḍadhvajaḥ Á Á 26 Á Á

sō’pi saṅkalpajaṃ viṣṇōḥ pādasēvōpasāditam Á
prāpya saṅkalpanirvāṇaṃ nātiprītō’bhyagātpuram Á Á 27 Á Á

vidura uvāca
sudurlabhaṃ yatparamaṃ padaṃ harē -

rmāyāvinastaccaraṇārcanārjitam Á
labdhvāpyasiddhārthamivaikajanmanā

kathaṃ svamātmānamamanyatārthavit Á Á 28 Á Á

maitrēya uvāca
mātuḥ sapatnyā vāgbāṇairhṛdi viddhastu tān smaran Á
naicchanmuktipatērmuktiṃ tasmāttāpamupēyivān Á Á 29 Á Á

dhruva uvāca
samādhinā naikabhavēna yatpadaṃ

viduḥ sanandādaya ūrdhvarētasaḥ Á
māsairahaṃ ṣaḍbhiramuṣya pādayō -

śchāyāmupētyāpagataḥ pṛthaṅmatiḥ Á Á 30 Á Á

ahō bata mamānātmyaṃ mandabhāgyasya paśyata Á
bhavacchidaḥ pādamūlaṃ gatvāyācē yadantavat Á Á 31 Á Á

matirvidūṣitā dēvaiḥ patadbhirasahiṣṇubhiḥ Á
yō nāradavacastathyaṃ nāgrāhiṣamasattamaḥ Á Á 32 Á Á

daivīṃ māyāmupāśritya prasupta iva bhinnadṛk Á
tapyē dvitīyē’pyasati bhrātṛbhrātṛvyahṛdrujā Á Á 33 Á Á

mayaitatprārthitaṃ vyarthaṃ cikitsēva gatāyuṣi Á
prasādya jagadātmānaṃ tapasā duṣprasādanam Á
bhavacchidamayācē’haṃ bhavaṃ bhāgyavivarjitaḥ Á Á 34 Á Á

svārājyaṃ yacchatō mauḍhyānmānō mē bhikṣitō bata Á
īśvarātkṣīṇapuṇyēna phalīkārānivādhanaḥ Á Á 35 Á Á

maitrēya uvāca
na vai mukundasya padāravindayō

rajōjuṣastāta bhavādṛśā janāḥ Á
vāñchanti taddāsyamṛtē’rthamātmanō

yadṛcchayā labdhamanaḥ samṛddhayaḥ Á Á 36 Á Á

ākarṇyātmajamāyāntaṃ samparētya yathā’’gatam Á
rājā na śraddadhē bhadramabhadrasya kutō mama Á Á 37 Á Á

śraddhāya vākyaṃ dēvarṣērharṣavēgēna dharṣitaḥ Á
vārtāharturatiprītō hāraṃ prādānmahādhanam Á Á 38 Á Á

sadaśvaṃ rathamāruhya kārtasvarapariṣkṛtam Á
brāhmaṇaiḥ kulavṛddhaiśca paryastō’mātyabandhubhiḥ Á Á 39 Á Á

śaṅkhadundubhinādēna brahmaghōṣēṇa vēṇubhiḥ Á
niścakrāma purāttūrṇamātmajābhīkṣaṇōtsukaḥ Á Á 40 Á Á

sunītiḥ suruciścāsya mahiṣyau rukmabhūṣitē Á
āruhya śibikāṃ sārdhamuttamēnābhijagmatuḥ Á Á 41 Á Á

taṃ dṛṣṭvōpavanābhyāśa āyāntaṃ tarasā rathāt Á
avaruhya nṛpastūrṇamāsādya prēmavihvalaḥ Á Á 42 Á Á

parirēbhē’ṅgajaṃ dōrbhyāṃ dīrghōtkaṇṭhamanāḥ śvasan Á
viṣvaksēnāṅghrisaṃsparśahatāśēṣāghabandhanam Á Á 43 Á Á

athājighranmuhurmūrdhni śītairnayanavāribhiḥ Á
snāpayāmāsa tanayaṃ jātōddāmamanōrathaḥ Á Á 44 Á Á

abhivandya pituḥ pādāvāśīrbhiścābhimantritaḥ Á
nanāma mātarau śīrṣṇā satkṛtaḥ sajjanāgraṇīḥ Á Á 45 Á Á

surucistaṃ samutthāpya pādāvanatamarbhakam Á
pariṣvajyāha jīvēti bāṣpagadgadayā girā Á Á 46 Á Á

yasya prasannō bhagavān guṇairmaitryādibhirhariḥ Á
tasmai namanti bhūtāni nimnamāpa iva svayam Á Á 47 Á Á

uttamaśca dhruvaścōbhāvanyōnyaṃ prēmavihvalau Á
aṅgasaṅgādutpulakāvasraughaṃ muhurūhatuḥ Á Á 48 Á Á

sunītirasya jananī prāṇēbhyō’pi priyaṃ sutam Á
upaguhya jahāvādhiṃ tadaṅgasparśanirvṛtā Á Á 49 Á Á

payaḥ stanābhyāṃ susrāva nētrajaiḥ salilaiḥ śivaiḥ Á
tadābhiṣicyamānābhyāṃ vīra vīrasuvō muhuḥ Á Á 50 Á Á

tāṃ śaśaṃsurjanā rājñīṃ diṣṭyā tē putra ārtihā Á
pratilabdhaściraṃ naṣṭō rakṣitā maṇḍalaṃ bhuvaḥ Á Á 51 Á Á

abhyarcitastvayā nūnaṃ bhagavān praṇatārtihā Á
yadanudhyāyinō dhīrā mṛtyuṃ jigyuḥ sudurjayam Á Á 52 Á Á

lālyamānaṃ janairēvaṃ dhruvaṃ sabhrātaraṃ nṛpaḥ Á
ārōpya kariṇīṃ hṛṣṭaḥ stūyamānō’viśatpuram Á Á 53 Á Á

tatra tatrōpasaṅkḷptairlasanmakaratōraṇaiḥ Á
savṛndaiḥ kadalīstambhaiḥ pūgapōtaiśca tadvidhaiḥ Á Á 54 Á Á

cūtapallavavāsaḥsraṅmuktādāmavilambibhiḥ Á
upaskṛtaṃ pratidvāramapāṃ kumbhaiḥ sadīpakaiḥ Á Á 55 Á Á

prākārairgōpurāgāraiḥ śātakumbhaparicchadaiḥ Á
sarvatō’laṅkṛtaṃ śrīmadvimānaśikharadyubhiḥ Á Á 56 Á Á

mṛṣṭacatvararathyāṭṭamārgaṃ candanacarcitam Á
lājākṣataiḥ puṣpaphalaistaṇḍulairbalibhiryutam Á Á 57 Á Á

dhruvāya pathi dṛṣṭāya tatra tatra purastriyaḥ Á
siddhārthākṣatadadhyambudūrvāpuṣpaphalāni ca Á Á 58 Á Á

upajahruḥ prayuñjānā vātsalyādāśiṣaḥ satīḥ Á
śṛṇvaṃstadvalgugītāni prāviśadbhavanaṃ pituḥ Á Á 59 Á Á

mahāmaṇivrātamayē sa tasmin bhavanōttamē Á
lālitō nitarāṃ pitrā nyavasaddivi dēvavat Á Á 60 Á Á

payaḥphēnanibhāḥ śayyā dāntā rukmaparicchadāḥ Á
āsanāni mahārhāṇi yatra raukmā upaskarāḥ Á Á 61 Á Á

yatra sphaṭikakuḍyēṣu mahāmārakatēṣu ca Á
maṇipradīpā ābhānti lalanāratnasaṃyutāḥ Á Á 62 Á Á

udyānāni ca ramyāṇi vicitrairamaradrumaiḥ Á
kūjadvihaṅgamithunairgāyanmattamadhuvrataiḥ Á Á 63 Á Á

vāpyō vaidūryasōpānāḥ padmōtpalakumudvatīḥ Á
haṃsakāraṇḍavakulairjuṣṭāścakrāhvasārasaiḥ Á Á 64 Á Á

uttānapādō rājarṣiḥ prabhāvaṃ tanayasya tam Á
śrutvā dṛṣṭvādbhutatamaṃ prapēdē vismayaṃ param Á Á 65 Á Á

vīkṣyōḍhavayasaṃ taṃ ca prakṛtīnāṃ ca sammatam Á
anuraktaprajaṃ rājā dhruvaṃ cakrē bhuvaḥ patim Á Á 66 Á Á

ātmānaṃ ca pravayasamākalayya viśāmpatiḥ Á
vanaṃ viraktaḥ prātiṣṭhadvimṛśannātmanō gatim Á Á 67 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē dhruvarājyābhiṣēkavarṇanaṃ nāma navamō’dhyāyaḥ Á Á

